
Kijijini  Mwintanga alikuwepo mfugaji maarufu. 
Mfugaji huyo aliitwa Mzee Kibindo. Mzee Kibindo alikuwa 
na bustani nzuri sana. Bustani hiyo ilijaa  maua mengi 
na miti mingi. Bustani hiyo iliwavutia ndege wa kila 
aina.

Ndege wa aina mbalimbali walitembelea bustani hiyo. 
Njiwa wengi walikuja. Makundi ya  zuwarde, bata maji, 
bata mzinga nao walikuja.  Kuchi na jogoo kishingo, pia 
hawakukosekana.

Ndege hao wote walipenda kupumzika katika bustani 
hiyo. Wengine walirukaruka. Wengine walipigana na 
wengine waliimba kwa furaha.

Kuchi na jogoo kishingo walichokozana mara kwa mara. 
Waliishia kupigana.
Tabia ya kuchi na jogoo kishingo haikuwapendeza 
ndege wengine. Mara nyingi walipopigana wenzao 
waliwapatanisha.

Asubuhi moja kuchi alianza kumchokoza jogoo kishingo.
Bata mzinga alisema, “Nyinyi kuchi na kishingo acheni 
ugomvi. Naona mtapigana sasa hivi.”
Kuchi hakujali. Alipandisha mori na jazba. Alimvamia 
kishingo. Ugomvi ukaanza.

Kishingo alijitahidi kupigana kwa kumdonoa kuchi 
jichoni. Hata hivyo jitihada zake hazikufanikiwa. Kuchi 
aliendelea kumdonoa.

Damu nyingi ikaanza kumtoka kishingo. Alikuwa 
amedonolewa mdomoni . Ulimi ulitoboka.
Kishingo aliamua kukimbia. Alienda kujificha kwenye 
majani.

Kuchi kwa majivuno na kiburi alirukia juu ya nyumba na 
kusimama juu ya paa.

Akiwa juu ya paa, kuchi alianza kuwika huku akipiga 
mbawa zake. kuchi alijisifu kuwa ana nguvu kuwazidi 
kuku wote. Aliimba : 

                       Kokoiko! Kokoiko!
                       Kuchi ni mshindi.
                       Kuchi ni mshindi siku zote.
                       Kishingo huniwezi.

Wakati kuchi anaendelea kujigamba mara alipita 
korongo mkubwa. Korongo  aliruka  chinichini na 
akamnyanyua kuchi na kumbana kwa kucha zake.

Korongo alipaa na kuchi  hadi kwenye mti mkubwa wa 
mwembe. Hapo kulikuwa na kiota chake. Alimwingiza 
kuchi kiotani.

Kuchi alijutia kitendo cha kumpiga kishingo. Alijutia 
kitendo cha kujivuna na kujisifu. Alisema “Ubabe 
umeniponza. Leo nitakuwa chakula cha korongo.``

Kishingo alipomwona kuchi anachukuliwa na korongo 
alifurahi sana. Aliwika, “Kokoiko! Kokoiko, ‘ 
“Kwa mwoga huenda kicheko, kwa shujaa huenda kilio”

Mazoezi
A. Maswali ya Ufahamu
1.Taja majina ya ndege waliotembelea bustani ya Mzee Kibindo.
2.Kuchi alikuwa na tabia gani?
3.Kwa nini Korongo aliweza kumwona kuchi kwa urahisi?
4.Hadithi hii inatufundisha nini?
5.Je, ungekuwa wewe ungefurahi adui yako kudhurika? Kwa nini?

B. Taja sauti ya mwanzo ya maneno haya:
1) kuchi
2)donoa
3) damu
4) mbawa
5) jitihada

C. Tafuta maneno 10 kutokana na chati hii. Kwa mfano damu

d a m u n a s a h a

